Татар  мәктәбенең 9 нчы сыйныф укучылары өчен 

татар теленнән үткәрелә торган республика олимпиадасы биремнәре

(2012/2013 нче уку елы)


1. Игътибар белән укыгыз. Сөйләм хаталарын төзәтегез.

1. Яшүсмерләр авыл хуҗалыгына яраклы техника әмәлли башлаганнар. 2. Бу фильм “Мир” кинотеатрында демонстрацияләнәчәк. 3. Г.Онищенко эпидемия вазгыяте турында белдерде. 4. Уеннарны куркынычсызлык белән тәэмин итү – өстенлекле бурычыбыз. 5. Якынлашучы Яңа ел бары тик шатлыклар гына алып килсен. 6. Узып баручы ел азагында 2012 елга нәтиҗә ясалды.
2. V-VI сыйныфлар өчен гамәлдәге татар теле дәреслекләренең авторларын языгыз.
3. Ясалма сүзләр ничә төрле ысул белән ясала? Шуларны санагыз һәм берәр мисал китерегез.
4. Хикәяне укыгыз. Аның буенча төзелгән тестларда берәр дөрес җавапны билгеләгез.

Мәрхәмәтле бала

1) Арыслан терәксез урындыгын караватка якынрак тартып утырды. 2) Әнисенең ак тышлы юрган өстендә хәлсез яткан чамадан тыш ябык, озын бармаклы сары кулларын күргәч, күңеле әллә нишләп тетрәп китте. 3) Нинди көчле иде бу куллар! 4) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр.

5) – Әни, хәлең ничек? – диде Арыслан, күңелендә тыелгысыз бер кызгану хисе уянганын сизеп.

6) – Син кем соң?

7) – Улың мин, әни.

8) – Улым... Кайсы улым?

9) Карчыкның көчәнеп әйтүдән авызы кыегаеп китте.

10) – Бу мин, әни, Арыслан.

11) Карчык аны, ниһаять, таныды бугай, юрганны дерелдәтеп, бөтен гәүдәсе белән бер сулкылдап алды, керфек төбенә бер тамчы күз яше агып чыкты. 12) Урам якта тәрәзә буенда ук утырган әтисенең шыгырдавыклы тавышы ишетелде: 

- Барыгыз, керегез, берегез дә калмый керегез.

13) Арыслан, үзе дә сизмәстән, тәрәзәгә борылып карады. 14) Капкадан, бик ашыгып, Фәйрүзә апасы кереп килә иде. 15) Арысланның эченә җылы йөгерде. 16) Коткарса, менә Фәйрүзә апасы коткара инде аны. 17) Чыннан да, Фәйрүзәнең ишектән аяк атлавы ук өй эченә көтелмәгән җанлылык, тормыш алып керде. 18) Керә керешли, бөтен йөзе белән елмаеп, Арысланга: “Исәнме, энем”, - дип дәште, туганнарча бик якын итеп, кул биреп күреште. 19) Бүтән берни сорашмыйча, Арысланның да монда килеп чыгуын ягымлы күз карашы белән хуплап, әнисе янына килде. 20) Ул арада Фәйрүзә зур җылы кулын әнисенең башына куеп карады, авыруның кулларын үзенең учына алып, сулышы белән өреп җылытты, баш астындагы мендәрен рәтләде һәм инде торып баскан, кулларын кушырып, нишләргә белми аптырап торган Арысланга теге якка чыгып тор дип ым какты.

21) Арыслан аңа буйсынды, апасына күңеленнән рәхмәтләр укып, шундук теге якка чыгып китте. 22) Фәйрүзә бер үк вакытта усал-кырыс та һәм нечкә күңелле, мәрхәмәтле дә иде. 23) Әбиләрен – йөз яшәр Йөзлекәй  карчыкны да – шушы ирдәүкә кыз тәрбияләп озатты. 24) Әнисе Мәгыйшә аны өемнең бусагасыннан атлатмыйм дип куркытты, баласын бала итеп тә танымады. 25) Бер уйласаң, Фәйрүзә шуларны күңеленә авыр бер төен итеп төйнәп куярга да менә хәзер әнисенә әйләнеп тә карамаска тиеш иде. 26) Юк, килгән, кулларын кулына алып җылыта, мендәрләрен рәтли. 27) Бирсә дә бирер икән табигать моңа мәрхәмәт! 28) Халыкта гомер-гомергә килә торган ата-анага карата мәрхәмәтле булу – менә шушыдыр инде ул... (Г. Ахуновтан)

Тестлар

1. Кайсы җөмләдә саңгырау тартыклардан гына торган сүзләр бар?

1) Арыслан терәксез урындыгын караватка якынрак тартып утырды. 2) Әнисенең ак тышлы юрган өстендә хәлсез яткан чамадан тыш ябык, озын бармаклы сары кулларын күргәч, күңеле әллә нишләп тетрәп китте. 3) Нинди көчле иде бу куллар! 4) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр.

2. Ирен гармониясенә буйсынган сүз кайсы җөмләдә?

1)  Юк, килгән, кулларын кулына алып җылыта, мендәрләрен рәтли. 2) Бирсә дә бирер икән табигать моңа мәрхәмәт! 3) Халыкта гомер-гомергә килә торган ата-анага карата мәрхәмәтле булу – менә шушыдыр инде ул... 4) Дөрес җавап юк.

3. Кече тел (увуляр) ассимиляциясе булган сүз кайсы җөмләдә?

1)  Нинди көчле иде бу куллар! 2) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр. 3) – Әни, хәлең ничек? – диде Арыслан, күңелендә тыелгысыз бер кызгану хисе уянганын сизеп. 4) – Син кем соң?

4. Кайсы  сүздә 7 хәреф, 9 аваз бар?

1) Арыслан; 2) терәксез; 3) якынрак; 4) кирәкми.

5. Кайсы җөмләдәге сүзләрдә арткы рәт сузыклары гына бар?

1) – Улың мин, әни. 2) – Улым... Кайсы улым? 3) – Әни, хәлең ничек? – диде Арыслан, күңелендә тыелгысыз бер кызгану хисе уянганын сизеп. 4) – Син кем соң?

6. Кайсы җөмләдәге сүзләр яңгырау тартыклардан гына төзелгән?

1) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр. 2) – Әни, хәлең ничек? – диде Арыслан, күңелендә тыелгысыз бер кызгану хисе уянганын сизеп. 3) – Улың мин, әни. 4) Арыслан, үзе дә сизмәстән, тәрәзәгә борылып карады.

7. Иң күп иҗекле сүз кайсы җөмләдә?

1) Әнисе Мәгыйшә аны өемнең бусагасыннан атлатмыйм дип куркытты, баласын бала итеп тә танымады. 2) Бер уйласаң, Фәйрүзә шуларны күңеленә авыр бер төен итеп төйнәп куярга да менә хәзер әнисенә әйләнеп тә карамаска тиеш иде. 3) Юк, килгән, кулларын кулына алып җылыта, мендәрләрен рәтли. 4) Бирсә дә бирер икән табигать моңа мәрхәмәт!

8. Кайсы  сүзләрдә алфавитта аерым хәрефләре булмаган тартык авазлар бар?

1) арада, Фәйрүзә, җылы; 2) кулын, авыруның, Арысланга; 3) үзенең, учына, сулышы; 4) аптырап, инде, һәм.

9. Кайсы җөмләдә исем фигыль аергыч булып килгән?

1)  Әнисенең ак тышлы юрган өстендә хәлсез яткан чамадан тыш ябык, озын бармаклы сары кулларын күргәч, күңеле әллә нишләп тетрәп китте. 2) Нинди көчле иде бу куллар! 3) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр. 4) – Әни, хәлең ничек? – диде Арыслан, күңелендә тыелгысыз бер кызгану хисе уянганын сизеп.

10. Кайсы җөмләдә өч урында юклык алмашлыгы кулланылган?

1) Фәйрүзә бер үк вакытта усал-кырыс та һәм нечкә күңелле, мәрхәмәтле дә иде. 2) Әбиләрен – йөз яшәр Йөзлекәй  карчыкны да – шушы ирдәүкә кыз тәрбияләп озатты. 3) Хәзер аларга берни кирәкми, аларны берни кызыксындырмый, алар бернәрсәгә дә үрелмиләр. 4) Нинди көчле иде бу куллар! 

11. Йөкләтү юнәлешендәге ике фигыль кайсы җөмләдә?

1) Керә керешли, бөтен йөзе белән елмаеп, Арысланга: “Исәнме, энем”, - дип дәште, туганнарча бик якын итеп, кул биреп күреште. 2) Бүтән берни сорашмыйча, Арысланның да монда килеп чыгуын ягымлы күз карашы белән хуплап, әнисе янына килде. 3) Әнисе Мәгыйшә аны өемнең бусагасыннан атлатмыйм дип куркытты, баласын бала итеп тә танымады. 4) Бер уйласаң, Фәйрүзә шуларны күңеленә авыр бер төен итеп төйнәп куярга да менә хәзер әнисенә әйләнеп тә карамаска тиеш иде.

12. Кереш сүз булган җөмләне билгеләгез.

1)  – Улың мин, әни. 2) – Син кем соң? 3) Карчык аны, ниһаять, таныды бугай, юрганны дерелдәтеп, бөтен гәүдәсе белән бер сулкылдап алды, керфек төбенә бер тамчы күз яше агып чыкты. 4) – Бу мин, әни, Арыслан.

13. Аерымланган аныклагыч кайсы җөмләдә?

1)  Әбиләрен – йөз яшәр Йөзлекәй  карчыкны да – шушы ирдәүкә кыз тәрбияләп озатты. 2) Арыслан аңа буйсынды, апасына күңеленнән рәхмәтләр укып, шундук теге якка чыгып китте. 3) Фәйрүзә бер үк вакытта усал-кырыс та һәм нечкә күңелле, мәрхәмәтле дә иде. 4) Әнисе Мәгыйшә аны өемнең бусагасыннан атлатмыйм дип куркытты, баласын бала итеп тә танымады.

14. Кайсы җөмләдә тамыр+ясагыч кушымча+бәйләгеч кушымча+бәйләгеч кушымча схемасына туры килгән сүз бар?

1) Әнисенең ак тышлы юрган өстендә хәлсез яткан чамадан тыш ябык, озын бармаклы сары кулларын күргәч, күңеле әллә нишләп тетрәп китте. 2) Арыслан терәксез урындыгын караватка якынрак тартып утырды. 3) Нинди көчле иде бу куллар! 4) Дөрес җавап юк.

15. Хәбәре сыйфат белән белдерелгән җөмләнең номерын языгыз.

16. Аерымланган рәвеш хәле булган җөмләләрнең номерларын языгыз.

17. Күптезмәле катлаулы кушма җөмләнең номерын языгыз.

18. 24 нче җөмләдәге сүзтезмәләрне языгыз.

19. Тиңдәш кисәкләре булган җөмләләрнең номерларын языгыз.

20. 5 нче, 17 нче, 20 нче җөмләләрдән сыйфат фигыльләрне язып алыгыз.

21. 13 нче, 18 нче җөмләләрдәге рәвешләрнең төркемчәләрен билгеләгез.

22. 13 нче җөмләнең төрен билгеләгез.

23. 19 нчы, 22 нче һәм 25 нче җөмләләрдәге да, дә, та, тә сүзләренең кайсы сүз төркемнәренә керүен языгыз.

24. 12 нче һәм 15 нче җөмләләрдән күчерелмә мәгънәле сүзләрне языгыз.

25. Мәрхәмәтле сүзенең синонимнарын языгыз.
5. Текстта тыныш билгеләреннән  сызык еш очрый. Алар ни өчен куелган? Кагыйдәләрен языгыз. Фикерләрегезне җөмләләрнең номерларын күрсәтеп раслагыз.
6. Җөмләне һәм аннан соң бирелгән җавапларны игътибар белән укыгыз. Җаваплардагы хаталарны төзәтегез.
Иртәгә үтәчәк тәрбия дәресен тагын бер кат күңеленнән үткәреп, Саимә ханым йокларга әзерләнгәндә, стенадагы сәгать төнге 12 не сукты. (В. Казыйханов) 
1. Бу - тиңдәш иярүле күп иярченле катлаулы кушма җөмлә.
2. Өтерләр хәл фигыльдән соң куелган.
3. Төнге сүзенең әйтелеше белән язылышы туры килә: 5 хәреф һәм 5 аваз бар.
4. Иртәгә – уртаклык исем, берлек санда, юнәлеш килештә, җөмләдә вакыт хәле булып килгән.
Стенадагы – уртаклык исем, берлек санда, урын-вакыт килештә, җөмләдә аергыч булып килгән.
Әзерләнгәндә – хикәя фигыль, затланышлы,  билгесез үткән заманда, төп юнәлештә, III зат берлек санда, җөмләдә хәбәр булып килгән.

